
    МОНГОЛ УЛСЫН
      ҮНДСЭН ХУУЛИЙН ЦЭЦИЙН
       МАГАДЛАЛ

2026 оны 01 дүгээр
сарын 07-ны өдөр 			       Дугаар 01 			    Улаанбаатар хот




 Төрийн хэмнэлтийн тухай хуулийн 
 13 дугаар зүйлийн 13.1.1, 13.1.2 дахь заалт 
 Монгол Улсын Үндсэн хуулийг зөрчсөн эсэх
 маргааныг хянан шийдвэрлэсэн тухай

Үндсэн хуулийн цэцийн
хуралдааны танхим 13.30 цаг

	Монгол Улсын Үндсэн хуулийн цэцийн дунд суудлын хуралдааныг Үндсэн хуулийн цэцийн дарга Г.Баясгалан /даргалагч/, Үндсэн хуулийн цэцийн гишүүн Ж.Эрдэнэбулган, Э.Энхтуяа, Ц.Цолмон /илтгэгч/, Б.Болдбаатар нарын бүрэлдэхүүнтэй, хуралдааны нарийн бичгийн даргаар Б.Баяржаргалыг оролцуулан Үндсэн хуулийн цэцийн хуралдааны танхимд нээлттэй хийв.

Үндсэн хуулийн цэцийн дунд суудлын хуралдаанд мэдээлэл гаргагч иргэн Б.Раднаасүрэн, Б.Бямба-Оюун, А.Амартүвшин болон мэдээлэл гаргагч иргэн Г.Хулангийн итгэмжилсэн төлөөлөгч Я.Баярсайхан нар оролцов.

Үндсэн хуулийн цэцийн дунд суудлын хуралдаанаар Төрийн хэмнэлтийн тухай хуулийн 13 дугаар зүйлийн 13.1.1 дэх заалтад “батлагдсан төсөл, арга хэмжээний худалдан авах ажиллагааг жил бүрийн 05 дугаар сарын 31-ний өдрийн дотор бүрэн дуусгах;”, 13.1.2 дахь заалтад “энэ хуулийн 13.1.1-д заасан хугацаанд худалдан авах ажиллагааг зохион байгуулж дуусгаагүй бол төсөл, арга хэмжээний санхүүжилтийг төсвийн хэмнэлтэд тооцох;” гэж заасан нь Монгол Улсын Үндсэн хуулийн Тавдугаар зүйлийн 4 дэх хэсэг, Арван зургадугаар зүйлийн 6 дахь заалтын “эрүүл мэндээ хамгаалуулах, эмнэлгийн тусламж авах эрхтэй. ...”, мөн зүйлийн 7 дахь заалтын “сурч боловсрох эрхтэй. Төрөөс бүх нийтийн ерөнхий боловсролыг төлбөргүй олгоно. ...”, Арван есдүгээр зүйлийн 1, Далдугаар зүйлийн 1 дэх хэсгийг тус тус зөрчсөн эсэх маргааныг хянан хэлэлцэв.

Нэг. Монгол Улсын иргэн Б.Раднаасүрэн Үндсэн хуулийн цэцэд хандаж дараах агуулга бүхий мэдээллийг ирүүлжээ:

“Төрийн хэмнэлтийн тухай хууль нь төр, түүний бүх шатны байгууллага, нийтийн алба, тэдгээрийн үйл ажиллагаанд санхүүгийн сахилга батыг мөрдүүлэх, төсвийн зарцуулалтын ил тод байдлыг хангах, үр ашгийг нэмэгдүүлэх, үрэлгэн байдлыг хязгаарлах, хяналт тавих зэрэг чухал ач холбогдолтой ч батлагдсан төсөл, арга хэмжээний худалдан авах ажиллагааг жил бүрийн 05 дугаар сарын 31-ний өдрийн дотор бүрэн дуусгаж, ийнхүү дуусгаагүй бол санхүүжилтийг төсвийн хэмнэлтэд тооцохоор заасан нь төр хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх үүргээ биелүүлэхгүй байх нөхцөлийг бүрдүүлж байна.

Монгол Улсын Үндсэн хуулийн Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасан бөгөөд энэ нь төрийн үйл ажиллагаа Үндсэн хуульд заасан хүний эрх, эрх чөлөөг хангах, хүний эрхийн баталгааг бүрдүүлэхэд чиглэгдэж байх ёстой гэсэн агуулга, зорилгыг илэрхийлж байдаг.

Монгол Улс нь жил бүр ирэх жилийн Төсвийн тухай хуулийг баталдаг бөгөөд уг хуулийн төслийг олон нийтийн хэлэлцүүлэг зохион байгуулах, байнгын ажиллагаатай санал авах цахим хуудас, шуурхай утас ажиллуулах замаар олон нийтийн оролцоог хангаж, эдийн засгийн үр ашигтай байдал, иргэдийн өмнө тулгамдсан асуудлыг шийдвэрлэх, нийгмийн ач холбогдол бүхий нөхцөл байдал зэргийг харгалзаж, эрэмбэлж боловсруулдаг. Монгол Улсын бүхий л салбарт нэн шаардлагатай барилга байгууламж болох сургууль, цэцэрлэг, эмнэлэг, зам талбай, орчны тохижилт зэргийг улсын төсвөөс тухайн төсвийн жил болох 01 дүгээр сарын 01-ний өдрөөс 12 дугаар сарын 31-ний өдрийг хүртэл санхүүжүүлэх төсвийг баталдаг. Ийнхүү төсвийн хөрөнгийг захиран зарцуулахдаа Төр, хувийн хэвшлийн түншлэлийн тухай хууль, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд заасан шаардлагыг баримталдаг. Уг хуулиудад төсвийн хөрөнгө оруулалтыг тэгш боломжтой, ил тод, үр ашигтай, хэмнэлттэй, хариуцлагатай байх зарчмуудыг баримталж, хэд хэдэн төрлийн тендер шалгаруулалтын аргын үндсэн дээр харьцуулах үнэ, ашиглалтын хугацааны өртөг, чанар ба үнийн хосолмол зэрэг тендерийг үнэлэх үндсэн шалгуураас сонгон үнэлж шалгаруулдаг. Гэвч дээрх хуулийн хязгаарлалт дээр нэмж Төрийн хэмнэлтийн тухай хуулиар төсөл, арга хэмжээний худалдан авах ажиллагааг жил бүрийн 05 дугаар сарын 31-ний өдрийн дотор бүрэн дуусгахаар, дуусгаагүй тохиолдолд төсвийн хэмнэлтэд тооцохоор хязгаарлалт тогтоосон нь Монгол Улсын Үндсэн хуульд иргэн баталгаатай эдлэхээр заасан эрүүл, аюулгүй орчинд амьдрах, орчны бохирдлоос хамгаалуулах, сурч боловсрох, эрүүл мэндээ хамгаалуулах, эмнэлгийн тусламж авах зэрэг төрөөс хангаж өгөх шаардлагатай хүний эрхүүд зөрчигдөхөд хүрээд байна. Өөрөөр хэлбэл, төр буюу Засгийн газар, түүний харьяалах байгууллагууд, аймаг, нийслэл жил бүрийн 05 дугаар сарын 31-ний өдрөөс хойш буюу 7 сарын турш тухайн жилийн Төсвийн тухай хуульд заасан хүний эрхийг хангахад шаардлагатай төсөл, арга хэмжээг төлөвлөн, хэрэгжүүлэх боломжгүй болж байгаа бөгөөд төр хүний эрх, эрх чөлөөг баталгаатай эдлүүлэх үүргээ биелүүлэхгүй байх боломжийг хуульчилж, төрийн эс үйлдэхүйг хүлээн зөвшөөрсөн үйл явдал болоод байна. 

Хууль нь хүний эрхийг бий болгодоггүй, хүний эрхээс хууль урган гардаг гэх ойлголт байдаг бөгөөд төр нь хүний эрхийг тогтоох бус хүний эрхийг хамгаалах хуулийг батлах, тухайн хуулийн хэрэгжилт, биелэлтийг зохион байгуулах үүрэгтэй билээ. Хүний эрх, эрх чөлөөг хангах хууль зүйн баталгааг бүрдүүлэх үндсэн суурь нь төрийн дур зоргыг хязгаарлах бөгөөд төрийн үйл ажиллагаа иргэнийхээ эрхийг хамгаалсан, зөрчигдөхөөс урьдчилан сэргийлэхэд чиглэгдсэн байх бөгөөд төрийн бүхий л үйл ажиллагаа улсын төсвөөс санхүүждэг. Энэхүү санхүүжилтийг хугацаа зааж хязгаарласан нь хүний эрхийн ноцтой зөрчил гэж харж байна. 

Иймд Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт Монгол Улсын Үндсэн хуулийн Арван есдүгээр зүйлийн 1, Гучин наймдугаар зүйлийн 1, 2, Тавин наймдугаар зүйлийн 1, Далдугаар зүйлийн 1 дэх хэсгийг зөрчсөн болохыг дүгнэж өгнө үү.” гэжээ.

Хоёр. Монгол Улсын иргэн Б.Бямба-Оюун Үндсэн хуулийн цэцэд хандаж дараах агуулга бүхий мэдээллийг ирүүлжээ:

“Төрийн хэмнэлтийн тухай хууль нь төр, түүний бүх шатны байгууллага, нийтийн алба, тэдгээрийн үйл ажиллагаанд санхүүгийн сахилга батыг мөрдүүлэх, төсвийн зарцуулалтын ил тод байдлыг хангах, үр ашгийг нэмэгдүүлэх, үрэлгэн байдлыг хязгаарлах, хяналт тавих зэрэг чухал ач холбогдолтой ч тус хуулийн 13 дугаар зүйлийн 13.1.1, 13.1.2 дахь заалтууд нь төр хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх үүргээ биелүүлэхгүй байх нөхцөлийг бүрдүүлж байгаа бөгөөд Улсын Их Хурал нь хууль тогтоох эрх мэдлээрээ төрийн гүйцэтгэх эрх мэдэлд болон нутгийн өөрөө удирдах ёсонд халдсан гэж үзэж байна.

Монгол Улсын Үндсэн хуулийн Тавдугаар зүйлийн 4 дэх хэсэгт “Төр нь үндэсний эдийн засгийн аюулгүй байдал, аж ахуйн бүх хэвшлийн болон хүн амын нийгмийн хөгжлийг хангах зорилгод нийцүүлэн эдийн засгийг зохицуулна.”, Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасан нь төрийн үйл ажиллагаа Үндсэн хуульд заасан хүний эрх, эрх чөлөөг хангах, хүний эрхийн баталгааг бүрдүүлэхэд чиглэгдэж байх ёстой гэсэн агуулга, зорилгыг илэрхийлсэн.

Монгол Улс нь жил бүр ирэх жилийн Төсвийн тухай хуулийг баталдаг бөгөөд уг хуулийн төслийг олон нийтийн хэлэлцүүлэг зохион байгуулах, байнгын ажиллагаатай санал авах цахим хуудас, шуурхай утас ажиллуулах замаар олон нийтийн оролцоог хангаж, эдийн засгийн үр ашигтай байдал, иргэдийн өмнө тулгамдсан асуудлыг шийдвэрлэх, нийгмийн ач холбогдол бүхий нөхцөл байдал зэргийг харгалзаж, эрэмбэлж боловсруулдаг. Монгол Улсын бүхий л салбарт нэн шаардлагатай барилга байгууламж болох сургууль, цэцэрлэг, эмнэлэг, зам талбай, орчны тохижилт зэргийг улсын төсвөөс тухайн төсвийн жил болох 01 дүгээр сарын 01-ний өдрөөс 12 дугаар сарын 31-ний өдрийг хүртэл санхүүжүүлэх төсвийг баталдаг.

Ийнхүү төсвийн хөрөнгийг захиран зарцуулахдаа Төр, хувийн хэвшлийн түншлэлийн тухай хууль, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд заасан шаардлагыг баримталдаг. Уг хуулиудад төсвийн хөрөнгө оруулалтыг тэгш боломжтой, ил тод, үр ашигтай, хэмнэлттэй, хариуцлагатай байх зарчмуудыг баримталж, хэд хэдэн төрлийн тендер шалгаруулалтын аргын үндсэн дээр харьцуулах үнэ, ашиглалтын хугацааны өртөг, чанар ба үнийн хосолмол зэрэг тендерийг үнэлэх үндсэн шалгуураас сонгон үнэлж шалгаруулдаг. Гэвч дээрх хуулийн хязгаарлалт дээр нэмж Төрийн хэмнэлтийн тухай хуулиар төсөл, арга хэмжээний худалдан авах ажиллагааг жил бүрийн 05 дугаар сарын 31-ний өдрийн дотор бүрэн дуусгахаар, дуусгаагүй тохиолдолд төсвийн хэмнэлтэд тооцохоор хязгаарлалт тогтоосон нь Монгол Улсын Үндсэн хуульд иргэн баталгаатай эдлэхээр заасан эрүүл, аюулгүй орчинд амьдрах, орчны бохирдлоос хамгаалуулах, сурч боловсрох, эрүүл мэндээ хамгаалуулах, эмнэлгийн тусламж авах зэрэг төрөөс хангаж өгөх шаардлагатай хүний эрхүүд зөрчигдөхөд хүрээд байна. Өөрөөр хэлбэл, төр буюу Засгийн газар, түүний харьяалах байгууллагууд, аймаг, нийслэл жил бүрийн 05 дугаар сарын 31-ний өдрөөс хойш буюу 7 сарын турш тухайн жилийн Төсвийн тухай хуульд заасан хүний эрхийг хангахад шаардлагатай төсөл, арга хэмжээг төлөвлөн, хэрэгжүүлэх боломжгүй болж байгаа бөгөөд төр хүний эрх, эрх чөлөөг баталгаатай эдлүүлэх үүргээ биелүүлэхгүй байх боломжийг хуульчилж, төрийн эс үйлдэхүйг хүлээн зөвшөөрсөн үйл явдал болоод байна. Хууль нь хүний эрхийг бий болгодоггүй, хүний эрхээс хууль урган гардаг гэх ойлголт байдаг бөгөөд төр нь хүний эрхийг тогтоох бус хүний эрхийг хамгаалах хуулийг батлах, тухайн хуулийн хэрэгжилт, биелэлтийг зохион байгуулах үүрэгтэй билээ. Хүний эрх, эрх чөлөөг хангах хууль зүйн баталгааг бүрдүүлэх үндсэн суурь нь төрийн дур зоргыг хязгаарлах бөгөөд төрийн үйл ажиллагаа иргэнийхээ эрхийг хамгаалсан, зөрчигдөхөөс урьдчилан сэргийлэхэд чиглэгдсэн байх бөгөөд төрийн бүхий л үйл ажиллагаа улсын төсвөөс санхүүждэг. Энэхүү санхүүжилтийг хугацаа зааж хязгаарласан нь хүний эрхийн ноцтой зөрчил гэж харж байна. 

Иймд Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт Монгол Улсын Үндсэн хуулийн Тавдугаар зүйлийн 4, Арван есдүгээр зүйлийн 1, Гучин наймдугаар зүйлийн 1, 2, Тавин наймдугаар зүйлийн 1, Далдугаар зүйлийн 1 дэх хэсгийг зөрчиж, төр хүний эрх, эрх чөлөөг баталгаатай эдлүүлэх, эдийн засаг, нийгэм, хууль зүйн болон бусад баталгааг бүрдүүлэх үүргээ биелүүлэхээс татгалзаж, Үндсэн хуулиар тогтоосон төрийн эрх мэдлийн хяналт-тэнцэл, нутгийн өөрөө удирдах ёсны зарчмыг алдагдуулж байгаа тул тус хуулийн зохицуулалтуудыг Үндсэн хууль зөрчсөн болохыг дүгнэж өгнө үү.” гэжээ.

Гурав. Монгол Улсын иргэн Г.Батсүх Үндсэн хуулийн цэцэд хандан дараах агуулга бүхий мэдээлэл ирүүлжээ:

“Төрийн хэмнэлтийн тухай хуулийн 1 дүгээр зүйлийн 1.1 дэх хэсэгт “Энэ хуулийн зорилт нь төр, түүний бүх шатны байгууллага, нийтийн алба, тэдгээрийн үйл ажиллагаанд санхүүгийн сахилга батыг мөрдүүлж, ил тод байдлыг хангах, үр ашгийг нэмэгдүүлэх, үрэлгэн байдлыг хязгаарлах, хяналт тавихтай холбогдсон харилцааг зохицуулахад оршино.” гэж хуулийн зорилт нь төсвийн сахилга батыг сайжруулах, үрэлгэн байдлыг багасгах явдал хэмээн хуульд заасан боловч тус хуулийн 13 дугаар зүйлийн 13.1.1, 13.1.2 дахь заалтууд нь төсөл, арга хэмжээний худалдан авах ажиллагааг богино хугацаанд багтаахыг тулгаж, хугацаа хэтэрсэн тохиолдолд санхүүжилтийг хасах буюу зогсоох зохицуулалт хийсэн нь төсвийн хэрэгжилт, эдийн засгийн аюулгүй байдалд эрсдэл үүсгэж байна. 

Тус хуулийн 4 дүгээр зүйлийн 4.1 дэх хэсэгт хэмнэлт нь хүлээн зөвшөөрөхүйц байх, үр ашигтай байх, бодитой байх, өөрчлөлт, шинэчлэлийг дэмжих зэрэг зарчмыг баримтлахыг заасан. Нөгөөтээгүүр маргаан бүхий хуулийн заалтууд нь үндсэн зорилтдоо нийцээгүй, Үндсэн хуулийн холбогдох заалтуудыг зөрчиж байна. Тухайлбал, Үндсэн хуулийн Тавдугаар зүйлийн 4 дэх хэсэгт заасан зохицуулалтуудын хүрээнд авч үзвэл хэмнэлт хийх нь зөвхөн төсвийн үр ашгийг нэмэгдүүлэх, зардал хэмнэхэд чиглэсэн байж болох ч зарим тохиолдолд төсвийн санхүүжилт зогсох, орхигдох нь эдийн засгийн аюулгүй байдалд сөрөг нөлөө үзүүлэх магадлалтай  байна. Төрийн төсөл, арга хэмжээнүүдийн үргэлжлэл болон чанарт шууд нөлөөлж болзошгүй бөгөөд энэ нь нийгмийн хөгжилд сөргөөр нөлөөлж, тогтвортой байдалд аюул учруулж болно.

Үндсэн хуулийн Тавдугаар зүйлд зааснаар төр эдийн засгийн зохицуулалт хийхдээ нийгмийн хөгжлийг хангах зорилготой байх ёстой. Гэтэл хуулийн этгээд орох боломжгүй шаардлага, бүрдүүлэхэд ч хүндрэлтэй давчуу цаг хугацаа тавигдах нь төсвийн зохицуулалт, үүнийгээ дагаад нийгмийн хөгжилд саад учруулсан Үндсэн хуулийн шаардлага зөрчсөн хуулийн зохицуулалт болж байна. Төсвийн хэмнэлтийг зөвхөн орлого, зардлын хэмжээнд анхаарч, хэмнэлтийг хэрэгжүүлэх нь нийгмийн суурь хэрэгцээ, хүн амын амьдралын чанарыг хангахад сөрөг нөлөө үзүүлж байна. Тухайлбал, нийгмийн үйлчилгээний төсөвт хэмнэлт хийх нь тухайн чиглэлийн тусгай хөтөлбөр, төсөл, арга хэмжээг зогсоох, хойшлуулах, бүр цуцлах зэрэг үр дагаварт хүргэж, улмаар төрийн зүгээс хүлээсэн нийгмийн сайн сайхны төлөөх үүрэг, зорилгыг биелүүлэхэд саад учруулж байна.

Төрийн хэмнэлтийн тухай хуулийн 13 дугаар зүйлийн 13.1.1, 13,1.2 дахь заалт нь тухайн төсөл, арга хэмжээнд оролцох боломжийг хязгаарлаж, зарим тохиолдолд иргэдийн үндсэн эрх, хууль ёсны ашиг сонирхол зөрчигдөх нөхцөл үүсгэж байна. Иймд уг хуулийн заалт Үндсэн хуулийн Тавдугаар зүйлийн 4 дэх хэсгийг зөрчсөн болохыг тогтоож өгнө үү.” гэжээ.

Дөрөв. Монгол Улсын иргэн Г.Хулан Үндсэн хуулийн цэцэд хандан дараах агуулга бүхий мэдээлэл ирүүлжээ:

“Хэмнэлт хийх нь зөвхөн төсвийн үр ашгийг нэмэгдүүлэх, зардал хэмнэхэд чиглэсэн байж болох ч зарим тохиолдолд төсвийн санхүүжилт зогсох, орхигдох нь эдийн засгийн аюулгүй байдал, иргэдийн эрүүл мэндийг хамгаалах, эмнэлгийн тусламж үйлчилгээ үзүүлэх үйл ажиллагаанд сөрөг нөлөө үзүүлэх магадлалтай. Улмаар төрийн төсөл, арга хэмжээнүүдийн үргэлжлэл болон чанарт шууд нөлөөлж болзошгүй бөгөөд энэ нь эрүүл мэндийн салбарт нөлөөлж, иргэдийн эрүүл мэндэд аюул учруулж болно.

Монгол Улсад уян дурангийн оношилгоо, үзлэг маш их дараалалтайн улмаас үйлчилгээг энгийн иргэд авч чадахгүйгээс болж хувийн хэвшлээр өндөр төлбөртэй үйлчлүүлэх, эсвэл оношилгоонд орохгүй байснаас өвчний үе шат хожуу үед шилждэг. Ургийн оношилгооны хувьд өндөр хүчин чадалтай олон улсын жишигт нийцсэн ургийн оношилгоог дунд шатлалын эмнэлгүүд хийдэггүй, ургийн 5 сарын гажгийн шинжилгээг улсын эмнэлгүүд бүгд хувийн хэвшлийн өндөр төлбөртэй эмнэлэгт явуулж аргалдаг. Энэ нь эх хүүхдийн эрүүл мэндийг төрөөс дэмжих бодлогод төрийн үйлчилгээ нь саад болж байна гэж үзэх үндэслэлтэй. Тоног, төхөөрөмжүүдийг худалдан авснаар жирэмсний үеийн ургийн гажгийн эрт илрүүлэг бүрэн хийгдэх, эх нярайн оношилгооны цогц бодлого хэрэгжиж эхэлнэ. Түүнчлэн сургуульд суурилсан эрт илрүүлгийн тогтолцоог нэвтрүүлэх, төвлөрлийг орон нутаг, дүүрэгт жигд хуваарилж тараах, хавдрын өвчнийг эхэн үед илрүүлэх, эд, эсийг судлан шинжилж оновчтой эмчилгээний аргыг сонгох боломжоор хангагдана.

Үндсэн хуулийн Тавдугаар зүйлд зааснаар төр эдийн засгийн зохицуулалт хийхдээ нийгмийн хөгжлийг хангах, үүнээс улбаалан иргэдийн эрүүл мэндийг хамгаалах, хямд өртөгтэй, дэлхийн жишигт нийцсэн сүүлийн үеийн өндөр үзүүлэлттэй аппарат хэрэгслээр шинжилгээ оношилгоог эх орондоо хийлгэх боломжийг бүрдүүлсэн байх ёстой. Гэтэл хуулийн этгээд орох боломжгүй шаардлага, бүрдүүлэхэд ч хүндрэлтэй давчуу цаг хугацаа тавигдах нь төсвийн зохицуулалт, үүнийгээ дагаад нийгмийн хөгжилд саад учруулсан Үндсэн хууль зөрчсөн хуулийн зохицуулалт болж байна. Төсвийн хэмнэлтийг зөвхөн орлого, зардлын хэмжээнд анхаарч хэрэгжүүлэх нь нийгмийн суурь хэрэгцээ, хүн амын эрүүл мэнд, чанартай үзлэг оношилгоонд хамрагдах боломжийг хангахад сөрөг нөлөө үзүүлж байна. Тухайлбал, эрүүл мэндийн салбарын төсөвт хэмнэлт хийх нь тухайн чиглэлийн тусгай хөтөлбөр, төсөл, арга хэмжээг зогсоох, хойшлуулах, бүр цуцлах зэрэг үр дагаварт хүргэж улмаар төрийн зүгээс Үндсэн хуулиар олгосон иргэний эрүүл мэндээ хамгаалуулах, эмнэлгийн тусламж авах эрхээ эдлэхэд саад учруулж байна.
 
Мөн Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт нь тухайн төсөл, арга хэмжээнд оролцох боломжийг хязгаарлаж, зарим тохиолдолд иргэдийн үндсэн эрх, хууль ёсны ашиг сонирхол зөрчигдөх нөхцөл үүсгэж байна. Төсвийн сахилга бат, хэмнэлтийн зорилго нь нийгмийн хөгжлийг хангах төрийн үндсэн чиг үүрэгтэй зөрчилдөхгүй, харин нийцтэй, тэнцвэртэй хэрэгжих шаардлагатай. Гэвч одоо хүчин төгөлдөр мөрдөгдөж буй Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт Үндсэн хуулийн Арван зургадугаар зүйлийн 6 дахь заалтын “эрүүл мэндээ хамгаалуулах, эмнэлгийн тусламж авах эрхтэй. ...” гэж заасан болон Тавдугаар зүйлийн 4 дэх хэсгийг зөрчсөн болохыг тогтоож өгнө үү.” гэжээ.

Тав. Монгол Улсын иргэн А.Амартүвшин Үндсэн хуулийн цэцэд хандан дараах агуулга бүхий мэдээллийг ирүүлжээ:

“Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт нь хүүхдийн сурч боловсрох эрхийг хөндөөд зогсохгүй зөрчих нөхцөлийг үүсгээд байна. Нийслэлд 2025 онд боловсролын салбарт 43 сургууль, 67 цэцэрлэг, 22 бага сургууль, цэцэрлэгийн цогцолбор зэрэг 139 төсөл, арга хэмжээг хэрэгжүүлж байна. Эдгээрээс 7 сургууль, 19 цэцэрлэг, 7 бага сургуулийг ашиглалтад оруулсан хэдий ч зарим цэцэрлэгийн үйл ажиллагаа огт эхлээгүй, зарим сургуулиуд 100 хувь хүчин чадлаараа ажиллаж чадахгүй байна. Тухайлбал, Хан-Уул дүүргийн 1 дүгээр хороонд 240 ортой цэцэрлэгийн барилгыг ашиглалтад оруулсан бол Сонгинохайрхан дүүргийн 19 дүгээр хорооны 62 дугаар сургуульд 640 хүүхдийн суудалтай өргөтгөлийн барилгыг ашиглалтад оруулаад байна. Хан-Уул дүүргийн 1 дүгээр хорооны цэцэрлэгийн барилгыг барьж ашиглалтад оруулсан хэдий ч Боловсролын яамнаас зөөлөн эдлэл, гал тогооны хэрэгслийн худалдан авах ажиллагааг зохион байгуулж чадаагүйн улмаас дээрх үйл ажиллагаа эхлэх боломжгүй байна. Мөн 62 дугаар сургуулийн өргөтгөл нь нийт 25 ангитай бөгөөд Боловсролын яамнаас 12 ангийг нь тохижуулсан бол дээрх хуулийн зохицуулалтаас шалтгаалан 13 ангийн сандал, ширээг худалдан авч чадаагүй тул ашиглаж чадахгүй нөхцөл үүссэн. Түүнчлэн ийм нөхцөл байдалтай 12 сургууль, 8 цэцэрлэгийн зөөлөн, хатуу эдлэлийг салбар яамнаас дээрх хуулийн зохицуулалттай холбоотой шийдэж өгөөгүйн улмаас бүрэн хүчин чадлаараа ажиллах, хүүхдүүд хүлээн авч чадахгүй нөхцөл үүсээд байна.

Хөрөнгө оруулалтын төсөл, арга хэмжээг богино хугацаанд шуурхай зохион байгуулахад тодорхой хүндрэлүүд гардаг төдийгүй шаардлагатай тоног төхөөрөмж худалдан авах, дотор засвар, тохижилт хийгдэх ажлууд мөн энэ хуулийн хүрээнд хязгаарлагдаж байна. Тухайлбал, нийслэлд 16 сургууль, 20 цэцэрлэгийн барилгыг ашиглалтад оруулсан боловч сандал, ширээ, тоног төхөөрөмж зэрэг байхгүй учраас хүүхдүүдээ хүлээж авч чадахгүй байгаагаас нийт 15,500 хүүхэд сургууль, цэцэрлэгтээ явж чадахгүй нөхцөл бүрдээд байгаа юм.

Иймд Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт нь Монгол Улсын Үндсэн хуулийн Арван зургадугаар зүйлийн 7 дахь заалтад “сурч боловсрох эрхтэй. Төрөөс бүх нийтийн ерөнхий боловсролыг төлбөргүй олгоно. ...” гэж заасныг зөрчсөн гэж үзэж байна.” гэжээ.

Зургаа. Монгол Улсын Их Хурлын итгэмжилсэн төлөөлөгч, Улсын Их Хурлын гишүүн П.Сайнзоригоос Үндсэн хуулийн цэцэд хандан дараах тайлбарыг ирүүлжээ:

“Монгол Улсын Их Хурал, Засгийн газраас эдийн засаг, нийгмийн цаг үеийн нөхцөл байдалтай уялдуулан тухай бүр төсвийн зарлагын өсөлтийг хязгаарлах, төсвийн тэнцлийг сайжруулах зорилгоор төсвийн хэмнэлтийн талаар авах арга хэмжээний тухай шийдвэрийг өнгөрсөн хугацаанд хэд хэдэн удаа гаргаж байсан боловч зөвхөн тухайн төсвийн жилдээ хэрэгжээд цаашид тогтвортой мөрдөгдөхгүй байхын зэрэгцээ төсвийн байгууллагуудад тэгш бус үйлчилж ирсэн. Монгол Улсын Их Хурал нь Монгол Улсын Үндсэн хуулийн Хорин тавдугаар зүйлийн 1 дэх хэсгийн 7 дахь заалтад зааснаар төрийн санхүү, зээл, албан татвар, мөнгөний бодлого, улсын эдийн засаг, нийгмийн хөгжлийн бодлого, үндсэн чиглэлийг тодорхойлох онцгой бүрэн эрхтэй бөгөөд төсөв батлах онцгой бүрэн эрхийнхээ хүрээнд төр, түүний бүх шатны байгууллага, нийтийн алба, тэдгээрийн үйл ажиллагаанд санхүүгийн сахилга батыг мөрдүүлж, ил тод байдлыг хангах, үр ашгийг нэмэгдүүлэх, үрэлгэн байдлыг хязгаарлах, хяналт тавихтай холбогдсон харилцааг хуулиар тусгайлан зохицуулах зорилгоор Монгол Улсын 2022 оны төсвийн тодотголтой хамт Төрийн хэмнэлтийн тухай хуулийг 2022 оны 04 дүгээр сарын 29-ний өдөр баталсан.

Учир нь коронавируст халдварын цар тахал, олон улсын хямралт нөхцөл байдлын улмаас үүссэн өргөн хэрэглээний бараа, бүтээгдэхүүн, валютын ханшийн өсөлт, барилгын материалын үнийн өсөлт, тээвэр ложистикийн хүндрэлтэй байдал зэрэг нь төсөв болон эдийн засагт сөргөөр нөлөөлөхөөр байсан тул төсвийн сахилга батыг мөрдүүлж, хэрэгжилт удаашралтай, эдийн засгийн үр ашиг багатай, хөрөнгө оруулалтын төсөл, арга хэмжээг танах, царцаах, дотоод эх үүсвэрээр төсвийн хязгаарлагдмал хөрөнгийн үр ашгийг нэмэгдүүлэх зайлшгүй шаардлага үүссэн. Монгол Улсын Үндсэн хуулийн Тавдугаар зүйлийн 4 дэх хэсэгт “Төр нь үндэсний эдийн засгийн аюулгүй байдал, аж ахуйн бүх хэвшлийн болон хүн амын нийгмийн хөгжлийг хангах зорилгод нийцүүлэн эдийн засгийг зохицуулна.” гэсэн нь төрөөс нийгэм, эдийн засгийн харилцаанд оролцох хувь хэмжээг тодорхойлсон бөгөөд  эдийн засгийн аюулгүй байдал, нийгмийн хөгжлийг хангах үүргээ хэрэгжүүлэхэд чиглэсэн хуулийг батлах, хэрэгжүүлэх, төсвийн сахилга, хариуцлагыг нэмэгдүүлэх замаар тодорхой зохицуулалт хийхээ төрөөс тунхаглаж, үүнээс бусад оролцоо, зохицуулалтаас татгалзаж буйг хуульчилсан гэж ойлгоно.
 
Монгол Улсын Их Хурлаас үндэсний эдийн засгийн аюулгүй байдалд сөргөөр нөлөөлөх гадаад, дотоод хүчин зүйлс, макро эдийн засгийн өнөөгийн нөхцөл байдал, хүлээгдэж буй гүйцэтгэл, тооцоо, судалгаанд үндэслэн хямралын үед төсвийн үрэлгэн байдлыг хязгаарлах, санхүүгийн сахилга батыг сайжруулах замаар төсвийн тогтвортой байдлыг хангах, нийгмийн хөгжлийг дэмжих, нийтийн ашиг сонирхолд нийцүүлэн төсвийн хөрөнгийг үр ашигтай, нэн тэргүүний ач холбогдолтой төсөл, арга хэмжээнд төлөвлөх, зарцуулах чиглэлээр төсвийн хөрөнгө оруулалтын баримтлах бодлогоо тодорхойлж, худалдан авах ажиллагааг жил бүрийн 05 дугаар сарын 31-ний дотор дуусгахыг үүрэг болгосон нь иргэн, аж ахуйн нэгжийн эрхийг хязгаарлах бус харин тэдгээрийн эрхийг хамгаалах зорилгоор тухайн худалдан авах ажиллагааг зохион байгуулах чиг үүрэгтэй төсвийн ерөнхийлөн захирагч, эрх шилжүүлэн авсан захиалагч нарт үүрэг болгож, төсөл, арга хэмжээг хугацаанд нь хэрэгжүүлэх боломжийг бүрдүүлэхэд чиглэсэн хариуцлагыг нэмэгдүүлсэн заалт юм.

Монгол Улс төсвөө жил бүрээр төсөвлөн баталж, хэрэгжүүлдэг бөгөөд улсын төсвийн хөрөнгөөр тухайн жилд хэрэгжих хөрөнгө оруулалтын төсөл, арга хэмжээг хэрхэн зохион байгуулах, хэрэгжүүлэх асуудлыг Төсвийн тухай хууль, Төрийн хэмнэлтийн тухай хууль, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хууль болон холбогдох бусад хууль тогтоомж, Засгийн газрын 2023 оны 278 дугаар тогтоолоор батлагдсан “Төсвийн хөрөнгө оруулалтаар хэрэгжүүлэх төсөл, арга хэмжээг төлөвлөх, санхүүжүүлэх, хянах, тайлагнах журам”-аар тус тус зохицуулдаг. Улсын төсвийн хөрөнгөөр хэрэгжүүлэх хөрөнгө оруулалтын төсөл, арга хэмжээнд эрх бүхий байгууллагаас газрын болон бусад шаардлагатай зөвшөөрлийг авсан байх, барилга байгууламжийн хувьд сүүлийн 2 жилийн дотор хийгдсэн магадлалын ерөнхий дүгнэлтээр баталгаажсан зураг төсөл болон төсөвтэй байх, шаардлагатай тохиолдолд төсөл, арга хэмжээний техник эдийн засгийн үндэслэл, урьдчилсан судалгаа хийлгэсэн байх шаардлага тавигддаг. Өөрөөр хэлбэл, улсын төсвийн хөрөнгө оруулалтаар хэрэгжүүлэх төсөл, арга хэмжээ нь дунд хугацааны төсвийн хүрээний мэдэгдэл, тухайн жилийн төсвийн хязгаар, Төсвийн тухай хууль болон холбогдох бусад хууль тогтоомжид заасан шаардлага, шалгуур үзүүлэлтэд нийцэж байгаа эсэхийг хянаж, судалсны дагуу төсвийн төсөлд тусгах шийдвэрийг гаргадаг.

Худалдан авах ажиллагааг зохион байгуулах чиг үүрэгтэй захиалагч нь төсөв батлагдсанаас хойш тухайн хөрөнгө оруулалтын төсөл, арга хэмжээний худалдан авах ажиллагааг даруй зохион байгуулах боломжтой байхад хүндэтгэн үзэх шалтгаангүйгээр худалдан авах ажиллагааг зохион байгуулахгүй хугацаа алдах, эсхүл төсвийн жилийн сүүлээр гэрээ байгуулах, гэрээний хугацааг удаа дараа сунгах зэргээс болж, тухайн төсөл, арга хэмжээ нь төлөвлөсөн хугацаандаа ашиглалтад орохгүй байх, бүтээн байгуулалт хийх боломжит хугацааг алдах, төсөвт өртөг нэмэгдэх нь иргэдэд хүрэх төрийн үйлчилгээний чанар, хүртээмжийг бууруулдаг. Тодруулбал, Сангийн яамнаас хийсэн судалгаагаар 2016-2025 онд хэрэгжсэн 2,874 төслийн 1,219 буюу 42.5 хувьд нь төслийн төсөвт өртөг нэмэгдсэн, нэг төсөл дунджаар 0.9 жилээр хойшилж, 2.7 жилийн хугацаанд хэрэгждэг, 2018-2023 онд төсөвт тусгагдсан боловч 216 төслийн гэрээ огт байгуулагдаагүй байна гэж дурдсан байна.

Жил бүрээр төсвөө төсөвлөн баталж, хэрэгжүүлдэг болон цаг уурын нөхцөлөөс шалтгаалсан бүтээн байгуулалт хийх богино хугацаатай манай улсын хувьд төсвийн хөрөнгө оруулалтын төсөл, арга хэмжээний төлөвлөлт, бэлтгэл ажил, худалдан авах ажиллагааг хуульд заасан цагалбарын дагуу зохистой гүйцэтгэх нь хөрөнгө оруулалтын төсөл, арга хэмжээний хэрэгжилт, санхүүжилт, тайлагналтыг үр дүнтэй хэрэгжүүлэх суурь асуудал юм. Төсвийн захирагч, захиалагч нь тухайн хөрөнгө оруулалтын төсөл, арга хэмжээг улсын хөгжлийн жилийн төлөвлөгөөний төсөл, дунд хугацааны төсвийн хүрээний мэдэгдлийн төсөл, тухайн жилийн төсвийн төсөлд тусгах саналаа өмнөх жилийн 01 дүгээр сарын 15-нд хүргүүлснээс хойш төсөв батлагдах хүртэл 10 сар, төсөв батлагдсанаас ирэх жилийн 05 дугаар сарын 31-нийг хүртэл 6 сар 15 хоног нийт 16 сар 15 хоногийн хугацаанд тухайн төсөл, арга хэмжээний худалдан авах ажиллагааны бэлтгэл ажлыг хангах, зохион байгуулж дуусгах боломжийг Төсвийн тухай хууль, Хөгжлийн бодлого, төлөвлөлт, түүний удирдлагын тухай хуулиар олгосон байх тул Төрийн хэмнэлтийн тухай хуулиар худалдан авах ажиллагааг зохион байгуулах хугацааг хязгаарласан гэж үзэх нь үндэслэлгүй юм.

Монгол Улсын Үндсэн хуулийн Хорин тавдугаар зүйлийн 1 дэх хэсгийн 1 дэх заалтад зааснаар хууль батлах, нэмэлт, өөрчлөлт оруулах нь Монгол Улсын Их Хурлын онцгой бүрэн эрхэд хамаарах ба Төрийн хэмнэлтийн тухай хууль хэрэгжиж эхэлснээс хойш нийт 6 удаа нэмэлт, өөрчлөлт орсон. Монгол Улсын 2023 оны төсвийн тодотголыг хэлэлцэн батлах үед цаашид төрийн бүх шатны байгууллага, албан тушаалтан нэг мөр ойлгож, хуулийн үндсэн зорилтыг хангаж, үр дүнтэй хэрэгжүүлэх нөхцөлийг бүрдүүлэх зорилгоор хуулийг хэрэгжүүлэхэд тулгарч байгаа асуудлыг судлан, тодорхойлсны үндсэн дээр 2023 оны 6 дугаар сарын 16-ны өдрийн хуулиар Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалтыг 2025 оны 01 дүгээр сарын 01-ний өдрөөс эхлэн дагаж мөрдөхөөр хэрэгжих хугацааг нэг удаа хойшлуулсан бөгөөд 2025 оноос анх удаагаа хууль бүрэн хэрэгжиж эхлээд байна. Тодруулбал, “Шинэ сэргэлтийн бодлого”-д тусгагдсан хөгжлийн томоохон төсөл, арга хэмжээний худалдан авах ажиллагааг зохион байгуулах, хэрэгжилтийг хангахад тухайн төсөл, арга хэмжээний оролцогчдын нарийн мэргэшлийн онцлогийг харгалзан худалдан авах ажиллагааны баримт бичгийг боловсруулах, зохион байгуулах, гэрээ байгуулахад хуульд заасан дээрх хугацааг мөрдөх боломжгүй нөхцөлийг харгалзан холбогдох заалтын хэрэгжих хугацааг 2025 оны 01 дүгээр сарын 01-ний өдрийг хүртэл хойшлуулснаар хөгжлийн томоохон төслүүдийг саадгүй хэрэгжүүлэх эрх зүйн орчныг бүрдүүлсэн. 

Энэхүү хуульд өөрчлөлт оруулах тухай хуулийн зорилго нь “Шинэ сэргэлтийн бодлого”-д тусгагдсанаас бусад нэг жилийн дотор хэрэгжиж дуусах богино хугацааны хөрөнгийн урсгал засвар, хөрөнгийн шинэчлэл, тоног төхөөрөмж болон бусад төсөл, арга хэмжээнд шууд хамаарах зорилгыг агуулаагүй болно. Улсын төсвийн хөрөнгөөр хэрэгжүүлэх хөрөнгө оруулалтын төсөл, арга хэмжээний худалдан авах ажиллагааг зохион байгуулах чиг үүрэг бүхий захиалагч нар дээрх хуулийн заалт хэрэгжиж эхлэхээс өмнө бүтэн нэг жилийн хугацаанд буюу 01 дүгээр сарын 01-ний өдрөөс 12 дугаар сарын 31-ний өдрийн хооронд төсөл, арга хэмжээний худалдан авах ажиллагааг зохион байгуулж, хэрэгжүүлдэг байх үед төсөл, арга хэмжээний хэрэгжилт хангалтгүй хэвээр байсан. Тухайлбал, 2018 онд 749 төсөл, арга хэмжээнээс 76, 2019 онд 1,281 төсөл, арга хэмжээнээс 20, 2020 онд 1,356 төсөл, арга хэмжээнээс 50, 2021 онд 1,101 төсөл, арга хэмжээнээс 36, 2022 онд 1,369 төсөл, арга хэмжээнээс 34, 2023 онд 1,143 төсөл, арга хэмжээнээс 4, 2024 онд 1,320 төсөл, арга хэмжээнээс 90 төсөл, арга хэмжээ тус тус худалдан авах ажиллагааг зохион байгуулж дуусгаагүй, гэрээ байгуулагдаагүй байна.

Түүнчлэн тухайн жилийн төсвийн тухай хуулиар батлагдсан улсын төсвийн хөрөнгөөр хэрэгжүүлэх хөрөнгө оруулалтын төсөл, арга хэмжээний санхүүжилт олгосон байдлыг авч үзвэл 2020 онд 1,654,347.7 сая төгрөгийн санхүүжих дүнтэй төсөл, арга хэмжээнээс 1,414,594.6 сая төгрөг, 2021 онд 1,685,189.7 сая төгрөгийн санхүүжих дүнтэй төсөл, арга хэмжээнээс 1,577,810.3 сая төгрөг, 2022 онд 1,697,355.5 сая төгрөгийн санхүүжих дүнтэй төсөл, арга хэмжээнээс 1,577,810.3 сая төгрөг, 2023 онд 2,965,605.7 сая төгрөгийн санхүүжих дүнтэй төсөл, арга хэмжээнээс 2,857,403.7 сая төгрөг, 2024 онд 3,853,453.5 сая төгрөгийн санхүүжих дүнтэй төсөл арга хэмжээнээс 3,093,500.6 сая төгрөгийн санхүүжилтийг тус тус олгосон байна. Энэ нь улсын төсвийн хөрөнгө оруулалтын гүйцэтгэл өнгөрсөн жилүүдэд хангалтгүй хэрэгжсэнийг илэрхийлж байна.

Төрийн хэмнэлтийн тухай хуулийн 13 дугаар зүйлийн 13.1.1 дэх заалтад “батлагдсан төсөл, арга хэмжээний худалдан авах ажиллагааг жил бүрийн 05 дугаар сарын 31-ний өдрийн дотор бүрэн дуусгах;”, 13.1.2 дахь заалтад “энэ хуулийн 13.1.1-д заасан хугацаанд худалдан авах ажиллагааг зохион байгуулж дуусгаагүй бол төсөл, арга хэмжээний санхүүжилтийг төсвийн хэмнэлтэд тооцох;”, 13.1.3 дахь заалтад “хөрөнгө оруулалтын төсөл, арга хэмжээний худалдан авах ажиллагааны үр дүнд бий болсон хэмнэлтийг зарцуулахгүй байх;”, 13.1.4 дэх заалтад “төсөл, арга хэмжээ төлөвлөсөн хугацаанд бүрэн хэрэгжих боломжгүй нөхцөл үүссэн тохиолдолд гэрээ байгуулах шийдвэр гаргахгүй байх;”, 13.1.5 дахь заалтад “хөрөнгө оруулалтын төсөл, арга хэмжээ хуулиар батлагдсанаас хойш түүний төсөвт өртөг нэмэгдүүлэх үр дагавар бүхий нэмэлт шаардлагыг зохиогч, ашиглагч, захиалагчийн хяналт тавих этгээд гаргахгүй байх;” гэсэн нь 2025 оноос эхлэн бүрэн хэрэгжиж эхэлснээр төсвийн сахилга бат хангагдах, төсвийн хөрөнгө оруулалтын төсөл, арга хэмжээний хэрэгжилт бүрэн хангагдах нөхцөл бүрдэж үр дүнгээ өгч эхлээд байна. Тухайлбал, 2025 оны 05 дугаар сарын 31-ний өдрийн байдлаар хөрөнгө оруулалтын 623 төсөл, арга хэмжээнээс 16 төсөл, арга хэмжээний гэрээ байгуулагдаагүй байгаа нь өнгөрсөн онуудтай харьцуулахад буурсан үзүүлэлт юм.

Монгол Улсын Үндсэн хуулийн Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэсэн нь бүхэлдээ хүний эрх, эрх чөлөөг хангах талаар төрийн чиг үүргийг тунхаглан тодорхойлсон хэлбэр бөгөөд хүний эрх, эрх чөлөө бодитой, үр нөлөөтэй хэрэгжихэд тал бүрийн баталгаа буюу урьдчилсан нөхцөл, хэрэгсэл шаарддаг. Тэдгээр нөхцөлийг бүрдүүлээгүй, хэрэгслийг бий болгоогүй нөхцөлд хүний эрх, эрх чөлөө хоосон тунхаг болж үлдэнэ. Түүнээс сэргийлж тэдгээр нөхцөлийг бүрдүүлэх, хэрэгслийг бий болгохыг төр иргэнийхээ өмнө хариуцаж, үүрэг хүлээж буйгаа зарлан тунхагласан гэж үзнэ. Улсын төсвийн хөрөнгөөр хэрэгжүүлэх төсөл, арга хэмжээний хэрэгжилт гэдэг нь төсөл, арга хэмжээг төлөвлөх, бэлтгэл ажлыг хангах, худалдан авах ажиллагааг зохион байгуулах, гүйцэтгэх, санхүүжүүлэх, тайлагнах цогц бүтэн жилийн үргэлжилсэн үйл ажиллагааг хамаардаг бөгөөд Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт нь санхүүжилтийг хязгаарлаагүй, зөвхөн худалдан авах ажиллагааг зохион байгуулж дуусгах хугацааг тогтоосон. Өөрөөр хэлбэл, худалдан авах ажиллагааг тодорхой хугацаанд зохион байгуулж дууссанаар тендерт шалгарсан этгээдтэй гэрээ байгуулах, гүйцэтгэгч тухайн төсөл, арга хэмжээг хэрэгжүүлэх, гэрээгээр хүлээсэн үүргийн гүйцэтгэлд үндэслэн санхүүжилтийг олгох, гүйцэтгэгч гэрээнд заасан бараа, ажил, үйлчилгээг хүлээлгэн өгөх зэрэг үйл ажиллагаа хийгдсэнээр төрөөс үйлчилгээ авах иргэдийн эрхийг хангах боломж бүрдэнэ. Иймээс Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт нь Монгол Улсын Үндсэн хуулийн Арван есдүгээр зүйлийн 1 дэх хэсэгт заасан хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх үүргээ төр гүйцэтгэхгүй эс үйлдэхүй үзүүлж байна гэж үзэх үндэслэлгүй юм.

Монгол Улсын тухайн жилийн төсвийн хөрөнгөөр хэрэгжүүлэх төсөл, арга хэмжээ нь улсын төсөв, гадаад зээл, тусламж, төр, хувийн хэвшлийн түншлэл, орон нутгийн төсөв болон орон нутгийн хөгжлийн сан зэрэг олон эх үүсвэрээр санхүүждэг бөгөөд эдгээр эх үүсвэрээр төсөл, арга хэмжээг хэрэгжүүлэхтэй холбоотой нийтлэг харилцааг Төсвийн тухай хууль, Төрийн хэмнэлтийн тухай хууль, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулиар тус тус зохицуулдаг. Харин орон нутгийн төсөв болон орон нутгийн хөгжлийн сангийн хөрөнгөөр хэрэгжүүлэх төсөл, арга хэмжээний харилцааг Төсвийн тухай хууль, Монгол Улсын засаг захиргаа, нутаг дэвсгэрийн нэгж, түүний удирдлагын тухай хууль болон холбогдох бусад хууль тогтоомжоор тус тус зохицуулдаг. 

Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт нь Монгол Улсад хүчин төгөлдөр үйлчилж байгаа төсвийн харилцааг зохицуулсан бусад хууль тогтоомжтой зөрчилдөөгүй гэж үзэж байна. Монгол Улсын Үндсэн хуулийн Далдугаар зүйлийн 1 дэх хэсэгт “Үндсэн хуульд хууль, зарлиг, төрийн байгууллагын бусад шийдвэр, нийт байгууллага, иргэний үйл ажиллагаа бүрнээ нийцсэн байвал зохино.” гэсэн нь энэ хэм хэмжээгээр Монгол Улсын Үндсэн хуулийг улс даяар дээдлэх ёсыг тунхаглан зарласан байна. Үндсэн хуулийг дээдлэх нь нэг талаас хууль ёсыг сахиулах дэг журам, үүрэг юм шиг атлаа жинхэнэ мөн чанар нь аливаа дур зоргыг нийтлэг стандартаар тэгш, шударга хязгаарлахад оршдог. Үндсэн хуульд хууль, зарлиг, төрийн байгууллагын бусад шийдвэр бүрнээ нийцсэн байвал зохино гэдэг нь Монгол Улс дахь төрийн бүх байгууллагаас гаргаж байгаа эрх зүйн аливаа төрлийн акт Үндсэн хуулийг эх сурвалжаа болгож, түүгээр зөвтгөгдсөн, түүний үзэл санаа, хэм хэмжээтэй зөрчилдөөгүй байхыг ойлгоно. Үндсэн хуульд нийт байгууллага, иргэний үйл ажиллагаа бүрнээ нийцсэн байвал зохино гэдэг нь улсын хэвшлийн гадна оршиж байгаа аливаа төрлийн зохион байгуулалт бүхий нэгдэл-аж ахуйн нэгж, бүх төрлийн хуулийн этгээд болон Монгол Улсын иргэн, хууль ёсоор оршин суугаа хэн боловч Монгол Улсын Үндсэн хуулийг мэдэх, мэдсэний үндсэн дээр түүний зарчим, хэм хэмжээг сахих, хүндэтгэх ёстойг зарлан мэдүүлсэн байна. Иймээс Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт нь Монгол Улсын Үндсэн хуулийн Далдугаар зүйлийн 1 дэх хэсэгт заасан зөрчлийн шинжийг агуулаагүй гэж үзэж байна.

Эцэст нь, Монгол Улсын Үндсэн хуулийн цэцэд хандсан мэдээлэлд дурдсан Төрийн хэмнэлтийн тухай хуулийн 13 дугаар зүйлийн 13.1.1, 13.1.2 дахь заалт нь Монгол Улсын Үндсэн хуулийн Тавдугаар зүйлийн 4, Арван есдүгээр зүйлийн 1, Далдугаар зүйлийн 1 дэх хэсгийг тус тус зөрчсөн гэснийг дээрх үндэслэлээр зөрчөөгүй гэж үзэж байна.” гэжээ.

Долоо. Маргааныг Үндсэн хуулийн цэцийн дунд суудлын хуралдаанд бэлтгэх хүрээнд Улсын Их Хурлын Тамгын газраас Төсвийн тухай хуулийн төслийн танилцуулга, үзэл баримтлал, холбогдох Байнгын хороо болон чуулганы нэгдсэн хуралдаанаар хэлэлцсэн тэмдэглэл, Монгол Улсын Сангийн яам, Монгол Улсын Эрүүл мэндийн яам, Монгол Улсын Боловсролын яам, Нийслэлийн Засаг дарга бөгөөд Улаанбаатар хотын захирагч, Төрийн худалдан авах ажиллагааны газар, Улсын Нэгдүгээр төв эмнэлэг, П.Н.Шастины нэрэмжит Улсын Гуравдугаар төв эмнэлэг, Хавдар судлалын үндэсний төвөөс тус тус тайлбар, тодруулга, Шинэ Зеланд Улсын Тээврийн яамны Хөрөнгө оруулалт, үнэлгээний газрын зөвлөх, доктор (Ph.D) Ж.Уянгаар шинжээчийн дүгнэлт гаргуулан авч, Үндсэн хуулийн цэцийн Судалгааны төвөөр судалгаа хийлгэсэн болно.

ХЯНАВАЛ:

[bookmark: x__Hlk214962342]Монгол Улсын Үндсэн хуулийн Хорин тавдугаар зүйлийн 1 дэх хэсэгт “Улсын Их Хурал төрийн дотоод, гадаад бодлогын аль ч асуудлыг санаачлан хэлэлцэж болох бөгөөд дараахь асуудлыг өөрийн онцгой бүрэн эрхэд хадгалж шийдвэрлэнэ:” гээд 1 дэх заалтад “хууль батлах, нэмэлт, өөрчлөлт оруулах;” гэж заасны дагуу Монгол Улсын Их Хурлаас 2022 оны 04 дүгээр сарын 29-ний өдөр Төрийн хэмнэлтийн тухай хуулийг баталж, тус хуулийн 13 дугаар зүйлийн 13.1.1 дэх заалтад “батлагдсан төсөл, арга хэмжээний худалдан авах ажиллагааг жил бүрийн 05 дугаар сарын 31-ний өдрийн дотор бүрэн дуусгах;”, 13.1.2 дахь заалтад “энэ хуулийн 13.1.1-д заасан хугацаанд худалдан авах ажиллагааг зохион байгуулж дуусгаагүй бол төсөл, арга хэмжээний санхүүжилтийг төсвийн хэмнэлтэд тооцох;” гэж тус тус тусгажээ.
 
Дээрх зохицуулалтаар нэгэнт батлагдсан төсөл, арга хэмжээний худалдан авах ажиллагааг хэрхэн зохион байгуулах журмыг тогтоосон нь Үндсэн хуулийн зөрчлийн шинжийг агуулсан гэж үзэхээргүй байх тул Үндсэн хуулийн цэц хянан шийдвэрлэж, дүгнэлт гаргах үндэслэлгүй байна. 

Үндсэн хуулийн цэцэд маргаан хянан шийдвэрлэх ажиллагааны тухай хуулийн 15 дугаар зүйлийн 1 дэх хэсэг, 21 дүгээр зүйлийн 5 дахь хэсгийн 3 дахь заалт, 31 дүгээр зүйлийн 2, 32 дугаар зүйлийн 1 дэх хэсгийг удирдлага болгон МАГАДЛАЛ гаргах нь:

1.Төрийн хэмнэлтийн тухай хуулийн 13 дугаар зүйлийн 13.1.1 дэх заалтад “батлагдсан төсөл, арга хэмжээний худалдан авах ажиллагааг жил бүрийн 05 дугаар сарын 31-ний өдрийн дотор бүрэн дуусгах;”, 13.1.2 дахь заалтад “энэ хуулийн 13.1.1-д заасан хугацаанд худалдан авах ажиллагааг зохион байгуулж дуусгаагүй бол төсөл, арга хэмжээний санхүүжилтийг төсвийн хэмнэлтэд тооцох;” гэж заасан нь Монгол Улсын Үндсэн хуулийн Тавдугаар зүйлийн 4 дэх хэсэгт “Төр нь үндэсний эдийн засгийн аюулгүй байдал, аж ахуйн бүх хэвшлийн болон хүн амын нийгмийн хөгжлийг хангах зорилгод нийцүүлэн эдийн засгийг зохицуулна.”, Арван зургадугаар зүйлийн 6 дахь заалтын “эрүүл мэндээ хамгаалуулах, эмнэлгийн тусламж авах эрхтэй. ...”, мөн зүйлийн 7 дахь заалтын “сурч боловсрох эрхтэй. Төрөөс бүх нийтийн ерөнхий боловсролыг төлбөргүй олгоно. ...”, Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.”, Далдугаар зүйлийн 1 дэх хэсэгт “Үндсэн хуульд хууль, зарлиг, төрийн байгууллагын бусад шийдвэр, нийт байгууллага, иргэний үйл ажиллагаа бүрнээ нийцсэн байвал зохино.” гэснийг зөрчсөн эсэх асуудлаар үүсгэсэн маргаан хянан шийдвэрлэх ажиллагааг хэрэгсэхгүй болгосугай. 

2.Энэхүү магадлалыг Улсын Их Хуралд хүргүүлсүгэй.

